
Svatmanirupanam

સ્વાત્મનિરૂપણમ્

શ્રીગુરુચરણદ્વન્દ્વં વન્દેઽહં મથિતદુઃસહદ્વન્દ્વમ્ ।
ભ્રાન્તિગ્રહોપશાન્તિં  પાંસુમયં યસ્ય ભસિતમાતનુતે॥ ૧॥
દેશિકવરં દયાલું વન્દેઽહં નિહતનિખિલસન્દેહમ્ ।
યચ્ચરણદ્વયમદ્વયમનુભવમુપદિશતિ તત્પદસ્યાર્થમ્॥ ૨॥
સંસારદાવપાવકસન્તપ્તઃ સકલસાધનોપેતઃ ।
સ્વાત્મનિરૂપણનિપુણૈર્વાક્યૈઃ શિષ્યઃ પ્રબોધ્યતે ગુરુણા॥ ૩॥
અસ્તિ સ્વયમિત્યસ્મિન્નર્થે કસ્યાસ્તિ સંશયઃ પુંસઃ ।
અત્રાપિ સંશયશ્ચેત્સંશયિતા યઃ સ એવ ભવસિ ત્વમ્॥ ૪॥
નાહમિતિ વેત્તિ યોઽસૌ સત્યં બ્રહ્મૈવ વેત્તિ નાસ્તીતિ ।
અહમસ્મીતિ વિજાનન્બ્રહ્મૈવાસૌ સ્વયં વિજાનાતિ॥ ૫॥
બ્રહ્મ ત્વમેવ તસ્માન્નાહં બ્રહ્મેતિ મોહમાત્રમિદમ્ ।
મોહેન ભવતિ ભેદઃ ક્લેશાઃ સર્વે ભવન્તિ તન્મૂલાઃ॥ ૬॥
ન ક્લેશપઞ્ચકમિદં ભજતે કૃતકોશપઞ્ચકવિવેકઃ ।
અત એવ પઞ્ચ કોશાન્કુશલધિયઃ સન્તતં વિચિન્વન્તિ॥ ૭॥
અન્નપ્રાણમનોમયવિજ્ઞાનાનન્દપઞ્ચકોશાનામ્ ।
એકૈકાન્તરભાજાં ભજતિ વિવેકાત્પ્રકાશતામાત્મા॥ ૮॥
વપુરિદમન્નમયાખ્યઃ કોશો નાત્મા જડો ઘટપ્રાયઃ ।
પ્રાગુત્પત્તેઃ પશ્ચાત્તદભાવસ્યાપિ દૃશ્યમાનત્વાત્॥ ૯॥
કોશઃ પ્રાણમયોઽયં વાયુવિશેષો વપુષ્યવચ્છિન્નઃ ।
અસ્ય કથમાત્મતા સ્યાત્ક્ષુત્તૃષ્ણાભ્યામુપેયુષઃ પીડામ્॥ ૧૦॥
કુરુતે વપુષ્યહન્તાં ગેહાદૌ યઃ કરોતિ મમતાં ચ ।
રાગદ્વેષવિધેયો નાસાવાત્મા મનોમયઃ કોશઃ॥ ૧૧॥

સુપ્તૌ સ્વયં વિલીના બોધે વ્યાપ્તા કલેવરં સકલમ્ ।
વિજ્ઞાનશબ્દવાચ્યા ચિત્પ્રતિબિમ્બો ન બુદ્ધિરપ્યાત્મા॥ ૧૨॥
સુપ્તિગતૈઃ સુખલેશૈરભિમનુતે યઃ સુખી ભવામીતિ ।
આનન્દકોશનામા સોઽહઙ્કારઃ કથં ભવેદાત્મા॥ ૧૩॥
યઃ સ્ફુરતિ બિમ્બભૂતઃ સ ભવેદાનન્દ એવ સકલાત્મા ।
પ્રાગૂર્ધ્વમપિ ચ સત્ત્વાદવિકારિત્વાદબાધ્યમાનત્વાત્॥ ૧૪॥
અન્નમયાદેરસ્માદપરં યદિ નાનુભૂયતે કિઞ્ચિત્ ।
અનુભવિતાન્નમયાદેરસ્તીત્યસ્મિન્ન કશ્ચિદપલાપઃ॥ ૧૫॥
સ્વયમેવાનુભવત્વાદ્યદ્યપ્યેતસ્ય નાનુભાવ્યત્વમ્ ।
સકૃદપ્યભાવશઙ્કા ન ભવેદ્બોધસ્વરૂપસત્તાયાઃ॥ ૧૬॥
અનુભવતિ વિશ્વમાત્મા વિશ્વેનાસૌ ન ચાનુભૂયેત ।
ન ખલુ પ્રકાશ્યતેઽસૌ વિશ્વમશેષં પ્રકાશયન્ભાનુઃ॥ ૧૭॥
તદિદં તાદૃશમીદૃશમેતાવત્તાવદિતિ ચ યન્ન ભવેત્ ।
બ્રાહ્મ તદિત્યવધેયં નો ચેદ્વિષયો ભવેત્પરોક્ષં ચ॥ ૧૮॥
ઇદમિદમિતિ પ્રતીતે વસ્તુનિ સર્વત્ર બાધ્યમાનેઽપિ ।
અનિદમબાધ્યં તત્ત્વં સત્ત્વાદેતસ્ય ન ચ પરોક્ષત્વમ્॥ ૧૯॥
નાવેદ્યમપિ પરોક્ષં ભવતિ બ્રહ્મ સ્વયમ્પ્રકાશત્વાત્ ।
સત્યં જ્ઞાનમનન્તં બ્રહ્મેત્યેતસ્ય લક્ષણં પ્રથતે॥ ૨૦॥
સતિ કોશશક્ત્યુપાધૌ સમ્ભવતસ્તસ્ય જીવતેશ્વરતે ।
નો ચેત્તયોરભાવાદ્વિગતવિશેષં વિભાતિ નિજરૂપમ્॥ ૨૧॥
સતિ સકલદૃશ્યબાધે ન કિમપ્યસ્તીતિ લોકસિદ્ધં ચેત્ ।
યન્ન કિમપીતિ સિદ્ધં બ્રહ્મ તદેવેતિ વેદતઃ સિદ્ધમ્॥ ૨૨॥
એવં મતિરહિતાનાં તત્ત્વમસીત્યાદિવાક્યચિન્તનયા ।
પ્રતિભાત્યેષ પરોક્ષવદાત્મા પ્રત્યક્પ્રકાશમાનોઽપિ॥ ૨૩॥
તસ્માત્પદાર્થશોધનપૂર્વં વાક્યસ્ય ચિન્તયન્નર્થમ્ ।
દેશિકદયાપ્રભાવાદપરોક્ષયતિ ક્ષણેન ચાત્માનમ્॥ ૨૪॥
દેહેન્દ્રિયાદિધર્માનાત્મન્યારોપયન્નભેદેન ।
કર્તૃત્વાદ્યભિમાની બોધઃ સ્યાત્ત્વમ્પદસ્ય વાચ્યોઽર્થઃ॥ ૨૫॥

દેહસ્ય ચેન્દ્રિયાણાં સાક્ષી તેભ્યો વિલક્ષણત્વેન ।
પ્રતિભાતિ યોઽવબોધઃ પ્રોક્તોઽસૌ ત્વમ્પદસ્ય લક્ષ્યોઽર્થઃ॥ ૨૬॥
વેદાવસાનવાચા સંવેદ્યં સકલજગદુપાદાનમ્ ।
સર્વજ્ઞતાદ્યુપેતં ચૈતન્યં તત્પદસ્ય વાચ્યોઽર્થઃ॥ ૨૭॥
વિવિધોપાધિવિમુક્તં વિશ્વાતીતં વિશુદ્ધમદ્વૈતમ્ ।
અક્ષરમનુભવવેદ્યં ચૈતન્યં તત્પદસ્ય લક્ષ્યોઽર્થઃ॥ ૨૮॥
સામાનાધિકરણ્યં તદનુ વિશેષણવિશેષ્યતા ચેતિ ।
અથ લક્ષ્યલક્ષકત્વં ભવતિ પદાર્થાત્મનાં ચ સમ્બન્ધઃ॥ ૨૯॥
એકત્ર વૃત્તિરર્થે શબ્દાનાં ભિન્નવૃત્તિહેતૂનામ્ ।
સામાનાધિકરણ્યં ભવતીત્યેવં વદન્તિ લાક્ષણિકાઃ॥ ૩૦॥
પ્રત્યક્ત્વપરોક્ષત્વે પરિપૂર્ણત્વં ચ સદ્વિતીયત્વમ્ ।
ઇતરેતરં વિરુદ્ધં તત ઇહ ભવિતવ્યમેવ લક્ષણયા॥ ૩૧॥
માનાન્તરોપરોધાન્મુખ્યાર્થસ્યાપરિગ્રહે જાતે ।
મુખ્યાવિનાકૃતેઽર્થે યા વૃત્તિઃ સૈવ લક્ષણા પ્રોક્તા॥ ૩૨॥
નિખિલમપિ વાચ્યમર્થં ત્યક્ત્વા વૃત્તિસ્તદન્વિતેઽન્યાર્થે ।
જહતીતિ લક્ષણા સ્યાદ્ગઙ્ગાયાં  ઘોષવદિહ ન ગ્રાહ્યા॥ ૩૩॥
વાચ્યાર્થમત્યજન્ત્યા યસ્યા વૃત્તેઃ પ્રવૃત્તિરન્યાર્થે ।
ઇયમજહતીતિ કથિતા શોણો ધાવતિવદત્ર ન ગ્રાહ્યા॥ ૩૪॥
જહદજહતીતિ સા સ્યાદ્યા વાચ્યાર્થૈકદેશમપહાય ।
બોધયતિ ચૈકદેશં સોઽયં દ્વિજ ઇતિવદાશ્રયેદેનામ્॥ ૩૫॥
સોઽયં દ્વિજ ઇતિ વાક્યં ત્યક્ત્વા પ્રત્યક્પરોક્ષદેશાદ્યમ્ ।
દ્વિજમાત્રલક્ષકત્વાત્કથયત્યૈક્યં પદાર્થયોરુભયોઃ॥ ૩૬॥
તદ્વત્તત્ત્વમસીતિ ત્યક્ત્વા પ્રત્યક્પરોક્ષતાદીનિ ।
ચિદ્વસ્તુ લક્ષયિત્વા બોધયતિ સ્પષ્ટમસિપદેનૈક્યમ્॥ ૩૭॥
ઇત્થં બોધિતમર્થં મહતા વાક્યેન દર્શિતૈક્યેન   ।
અહમિત્યપરોક્ષયતાં વેદો વેદયતિ વીતશોકત્વમ્॥ ૩૮॥
પ્રાયઃ પ્રવર્તકત્વં વિધિવચસાં લોકવેદયોર્દૃષ્ટમ્ ।

સિદ્ધં બોધયતોઽર્થં કથમિવ તદ્ભવતિ તત્ત્વમસ્યાદેઃ॥ ૩૯॥
વિધિરેવ ન પ્રવૃત્તિન્ત જનયત્યભિલષિતવસ્તુબોધોઽપિ ।
રાજા યાતિ સુતોઽભૂદિતિ બોધેન પ્રવર્તતે લોકઃ॥ ૪૦॥
ઐક્યપરૈઃ શ્રુતિવાક્યૈરાત્મા શશ્વત્પ્રકાશ્યમાનોઽપિ ।
દેશિકદયાવિહીનૈરપરોક્ષયિતું ન શક્યતે પુરુષૈઃ॥ ૪૧॥
વિરહિતકામ્યનિષિદ્ધો વિહિતાનુષ્ઠાનનિર્મલસ્વાન્તઃ ।
ભજતિ નિજમેવ બોધં ગુરુણા કિમિતિ ત્વયા ન મન્તવ્યમ્॥ ૪૨॥
કર્મભિરેવ ન બોધઃ પ્રભવતિ ગુરુણા વિના દયાનિધિના ।
આચાર્યવાન્હિ પુરુષો વેદેત્યર્થસ્ય વેદસિદ્ધત્વાત્॥ ૪૩॥
વેદોઽનાદિતયા વા યદ્વા પરમેશ્વરપ્રણીતતયા ।
ભવતિ પરમં પ્રમાણં બાધો નાસ્તિ સ્વતશ્ચ પરતો વા॥ ૪૪॥
નાપેક્ષતે યદન્યદ્યદપેક્ષન્તેઽખિલાનિ માનાનિ ।
વાક્યં તન્નિગમાનાં માનં બ્રહ્માદ્યતીન્દ્રિયાવગતૌ॥ ૪૫॥
માનં પ્રબોધયન્તં બોધં માનેન યે બુભુત્સન્તે ।
એધોભિરેવ દહનં દગ્ધું વાઞ્છન્તિ તે મહાત્માનઃ॥ ૪૬॥
વેદોઽનાદિરમુષ્ય વ્યઞ્જક ઈશઃ સ્વયમ્પ્રકાશાત્મા ।
તદભિવ્યક્તિમુદીક્ષ્ય પ્રોક્તોઽસૌ સૂરિભિઃ પ્રમાણમિતિ॥ ૪૭॥
રૂપાણામવલોકે ચક્ષુરિવાન્યન્ન કારણં દૃષ્ટમ્ ।
તદ્વદદૃષ્ટાવગતૌ વેદવદન્યો ન વેદકો હેતુઃ॥ ૪૮॥
નિગમેષુ નિશ્ચિતાર્થં તન્ત્રે કશ્ચિદ્યદિ પ્રકાશયતિ ।
તદિદમનુવાદમાત્રં પ્રામાણ્યં તસ્ય સિધ્યતિ ન કિઞ્ચિત્॥ ૪૯॥
અંશદ્વયવતિ નિગમે સાધયતિ દ્વૈતમેવ કોઽપ્યંશઃ ।
અદ્વૈતમેવ વસ્તુ પ્રતિપાદયતિ પ્રસિદ્ધમપરોંઽશઃ॥ ૫૦॥
અદ્વૈતમેવ સત્યં તસ્મિન્દ્વૈતં ન સત્યમધ્યસ્તમ્ ।
રજતમિવ શુક્તિકાયાં મૃગતૃષ્ણાયામિવોદકસ્ફુરણમ્॥ ૫૧॥
આરોપિતં યદિ સ્યાદદ્વૈતં વસ્ત્વવસ્તુનિ દ્વૈતે ।
તદયુક્તમેવ યસ્માત્સત્યેઽધ્યાસો ભવત્યસત્યાનામ્॥ ૫૨॥

યદ્યારોપણમુભયોસ્તદ્વ્યતિરિક્તસ્ય કસ્યચિદભાવાત્ ।
આરોપણં ન શૂન્યે તસ્માદદ્વૈતસત્યતા ગ્રાહ્યા॥ ૫૩॥
પ્રત્યક્ષાદ્યનવગતં શ્રુત્યા પ્રતિપાદનીયમદ્વૈતમ્ ।
દ્વૈતં ન પ્રતિપાદ્યં તસ્ય સ્વત એવ લોકસિદ્ધત્વાત્॥ ૫૪॥
અદ્વૈતં સુખરૂપં દુઃસહદુઃખં સદા ભવેદ્દ્વૈતમ્  ।
યત્ર પ્રયોજનં સ્યાત્પ્રતિપાદયતિ શ્રુતિસ્તદેવાસૌ॥ ૫૫॥
નિગમગિરા પ્રતિપાદ્યં વસ્તુ યદાનન્દરૂપમદ્વૈતમ્ ।
સ્વાભાવિકં સ્વરૂપં જીવત્વં તસ્ય કેચન બ્રુવતે॥ ૫૬॥
સ્વાભાવિકં યદિ સ્યાજ્જીવત્વં તસ્ય વિશદવિજ્ઞપ્તેઃ ।
સકૃદપિ ન તદ્વિનાશં ગચ્છેદુષ્ણપ્રકાશવદ્વહ્નેઃ ॥ ૫૭॥
યદ્વદયો રસવિદ્ધં કાઞ્ચનતાં યાતિ તદ્વદેવાસૌ ।
જીવઃ સાધનશક્ત્યા પરતાં યાતીતિ કેચિદિચ્છન્તિ॥ ૫૮॥
તદિદં ભવતિ ન યુક્તં ગતવતિ તસ્મિંશ્ચિરેણ   રસવીર્યે ।
પ્રતિપદ્યતે પ્રણાશં હૈમો વર્ણોઽપ્યયઃસમારૂઢઃ॥ ૫૯॥
જીવત્વમપિ તથેદં બહુવિધસુખદુઃખલક્ષણોપેતમ્  ।
ગતમિવ સાધનશક્ત્યા પ્રતિભાત્યેવ પ્રયાતિ ન વિનાશમ્॥ ૬૦॥
તસ્માત્સ્વતો યદિ સ્યાજ્જીવઃ સતતં સ એવ જીવઃ સ્યાત્ ।
એવં યદિ પરમાત્મા પરમાત્મૈવાયમિતિ ભવેદ્યુક્તમ્॥ ૬૧॥
યદિ વા પરેણ સામ્યં જીવશ્ચેદ્ભજતિ સાધનબલેન ।
કાલેન તદપિ કિયતા નશ્યત્યેવેતિ નિશ્ચિતં સકલૈઃ॥ ૬૨॥
તસ્માત્પરં સ્વકીયં દેહં મોહાત્મકં ચ સંસારમ્ ।
સ્વજ્ઞાનેન ગ્રસિત્વા પૂર્ણઃ સ્વયમેવ શિષ્યતે નાન્યત્॥ ૬૩॥
સત્યં જ્ઞાનમનન્તં પ્રકૃતં પરમાત્મરૂપમદ્વૈતમ્ ।
અવબોધયન્તિ નિખિલાઃ શ્રુતયઃ સ્મૃતિભિઃ સમં સમસ્તાભિઃ॥ ૬૪॥
અદ્વૈતબોધકાનાં નિખિલાનાં નિગમવાક્યજાલાનામ્ ।
વાક્યાન્તરાણિ સકલાન્યભિધીયન્તેઽસ્ય શેષભૂતાનિ॥ ૬૫॥
યસ્મિન્મિહિરવદુદિતે તિમિરવદપયાન્તિ કર્તૃતાદીનિ ।
જ્ઞાનં વિરહિતભેદં કથમિવ તદ્ભવતિ તત્ત્વમસ્યાદેઃ॥ ૬૬॥

કર્મપ્રકરણનિષ્ઠં જ્ઞાનં કર્માઙ્ગમિષ્યતે  પ્રાજ્ઞૈઃ ।
ભિન્નપ્રકરણભાજઃ કર્માઙ્ગત્વં  કથં ભવેજ્જ્ઞપ્તેઃ॥ ૬૭॥
અધિકારિવિષયભેદૌ કર્મજ્ઞાનાત્મકાવુભૌ કાણ્ડૌ ।
એવં સતિ કથમનયોરઙ્ગાઙ્ગિત્વં   પરસ્પરં ઘટતે॥ ૬૮॥
જ્ઞાનં કર્મણિ ન સ્યાજ્જ્ઞાને કર્મેદમપિ તથા ન સ્યાત્ ।
તત્કથમનયોરુભયોસ્તપનતમોવત્સમુચ્ચયો ઘટતે॥ ૬૯॥
તસ્માન્મોહનિવૃત્તૌ જ્ઞાનં ન સહાયમન્યદર્થયતે ।
યદ્વદ્ઘનતરતિમિરપ્રકરપરિધ્વંસને સહસ્રાંશુઃ॥ ૭૦॥
જ્ઞાનં તદેવમમલં સાક્ષી વિશ્વસ્ય ભવતિ પરમાત્મા ।
સમ્બધ્યતે ન ધર્મૈઃ સાક્ષી તૈરેવ સચ્ચિદાનન્દઃ॥ ૭૧॥
રજ્જ્વાદેરુરગાદ્યૈઃ સમ્બન્ધવદસ્ય દૃશ્યસમ્બન્ધઃ ।
સતતમસઙ્ગોઽયમિતિ  શ્રુતિરપ્યમુમર્થમેવ સાધયતિ॥ ૭૨॥
કર્તૃ ચ કર્મ ચ યસ્ય સ્ફુરતિ બ્રહ્મૈવ તન્ન જાનાતિ ।
યસ્ય ન કર્તૃ ન કર્મ સ્ફુટતરમયમેવ વેદિતું ક્રમતે॥ ૭૩॥
કર્તૃત્વાદિકમેતન્માયાશક્ત્યા પ્રપદ્યતે નિખિલમ્ ।
ઇતિ કેચિદાહુરેષા  ભ્રાન્તિર્બ્રહ્માતિરેકતો નાન્યત્॥ ૭૪॥
તસ્મિન્બ્રહ્મણિ વિદિતે વિશ્વમશેષં ભવેદિદં વિદિતમ્ ।
કારણમૃદિ વિદિતાયાં ઘટકરકાદ્યા યથાવગમ્યન્તે॥ ૭૫॥
તદિદં કારણમેકં વિગતવિશેષં વિશુદ્ધચિદ્રૂપમ્ ।
તસ્માત્સદેકરૂપાન્માયોપહિતાદભૂદિદં વિશ્વમ્॥ ૭૬॥
કારણમસદિતિ કેચિત્કથયન્ત્યસતો ભવેન્ન કારણતા ।
અઙ્કુરજનની  શક્તિઃ સતિ ખલુ બીજે સમીક્ષ્યતે સકલૈઃ॥ ૭૭॥
કારણમસદિતિ કથયન્વન્ધ્યાપુત્રેણ નિર્વહેત્કાર્યમ્ ।
કિં  ચ મૃગતૃષ્ણિકામ્ભઃ પીત્વોદન્યાં મહીયસીં  શમયેત્॥ ૭૮॥
યસ્માન્ન સોઽયમસતો વાદઃ સમ્ભવતિ શાસ્ત્રયુક્તિભ્યામ્ ।
તસ્માત્સદેવ તત્ત્વં સર્વેષાં ભવતિ કારણં જગતામ્॥ ૭૯॥
જગદાકારતયાપિ પ્રથતે ગુરુશિષ્યવિગ્રહતયાપિ ।

બ્રહ્માકારતયાપિ પ્રતિભાતીદં પરાત્પરં તત્ત્વમ્॥ ૮૦॥
સત્યં જગદિતિ ભાનં સંસૃતયે સ્યાદપક્વચિત્તાનામ્ ।
તસ્માદસત્યમેતન્નિખિલં પ્રતિપાદયન્તિ નિગમાન્તાઃ॥ ૮૧॥
પરિપક્વમાનસાનાં પુરુષવરાણાં પુરાતનૈઃ સુકૃતૈઃ ।
બ્રહ્મૈવેદં સર્વં જગદિતિ ભૂયઃ પ્રબોધયત્યેષઃ॥ ૮૨॥
અનવગતકાઞ્ચનાનાં ભૂષણધીરેવ ભૂષણે હૈમે ।
એવમવિવેકભાજાં જગતિ જનાનાં ન તાત્ત્વિકી ધિષણા॥ ૮૩॥
અહમાલમ્બનસિદ્ધં કસ્ય પરોક્ષં ભવેદિદં બ્રહ્મ ।
તદપિ વિચારવિહીનૈરપરોક્ષયિતું ન શક્યતે મુગ્ધૈઃ॥ ૮૪॥
અહમિદમિતિ ચ મતિભ્યાં સતતં વ્યવહરતિ સર્વલોકોઽપિ ।
પ્રથમા પ્રતીચિ ચરમા નિવસતિ વપુરિન્દ્રિયાદિબાહ્યાર્થે॥ ૮૫॥
વપુરિન્દ્રિયાદિવિષયે યાહમ્બુદ્ધિર્મહત્યસૌ ભ્રાન્તિઃ ।
તદ્બુદ્ધિરતસ્મિન્નિત્યધ્યાસત્વેન શાસ્યમાનત્વાત્॥ ૮૬॥
તસ્માદશેષસાક્ષી પરમાત્મૈવાહમર્થ ઇત્યુચિતમ્ ।
અજડવદેવ જડોઽયં સત્સમ્બન્ધાદ્ભવત્યહઙ્કારઃ॥ ૮૭॥
તસ્માત્સર્વશરીરેષ્વહમહમિત્યેવ ભાસતે સ્પષ્ટઃ ।
યઃ પ્રત્યયો વિશુદ્ધસ્તસ્ય બ્રહ્મૈવ ભવતિ મુખ્યોઽર્થઃ॥ ૮૮॥
ગોશબ્દાર્થો ગોત્વં તદપિ વ્યક્તિઃ પ્રતીયતેઽર્થતયા ।
અહમર્થઃ પરમાત્મા તદ્વદ્ભ્રાન્ત્યા ભવત્યહઙ્કારઃ॥ ૮૯॥
દગ્ધૃત્વાદિકમયસઃ પાવકસઙ્ગેન  ભાસતે યદ્વત્ ।
તદ્વચ્ચેતનસઙ્ગાદહમિ  પ્રતિભાન્તિ કર્તૃતાદીનિ॥ ૯૦॥
દેહેન્દ્રિયાદિદૃશ્યવ્યતિરિક્તં વિમલમતુલમદ્વૈતમ્ ।
અહમર્થ ઇતિ વિદિત્વા તદ્વ્યતિરિક્તં ન કલ્પયેત્કિઞ્ચિત્॥ ૯૧॥
યદ્વત્સુખદુઃખાનામવયવભેદાદનેકતા દેહે ।
તદ્વદિહાસતિ ભેદેઽપ્યનુભવવૈવિધ્યમાત્મનામેષામ્॥ ૯૨॥
કિમિદં કિમસ્ય રૂપં કથમિદમાસીદમુષ્ય કો હેતુઃ ।
ઇતિ ન કદાપિ વિચિન્ત્યં ચિન્ત્યં માયેતિ ધીમતા વિશ્વમ્॥ ૯૩॥

દન્તિનિ દારુવિકારે દારુ તિરોભવતિ સોઽપિ તત્રૈવ ।
જગતિ તથા પરમાત્મા પરમાત્મન્યપિ જગત્તિરોધત્તે॥ ૯૪॥
આત્મમયે મહતિ પટે વિવિધજગચ્ચિત્રમાત્મના લિખિતમ્ ।
સ્વયમેવ કેવલમસૌ પશ્યન્પ્રમુદં પ્રયાતિ પરમાત્મા॥ ૯૫॥
ચિન્માત્રમમલમક્ષયમદ્વયમાનન્દમનુભવારૂઢમ્ ।
બ્રહ્મૈવાસ્તિ તદન્યન્ન કિમપ્યસ્તીતિ નિશ્ચયો વિદુષામ્॥ ૯૬॥
વ્યવહારસ્ય દશેયં વિદ્યાવિદ્યેતિ ભેદપરિભાષા ।
નાસ્ત્યેવ તત્ત્વદૃષ્ટા તત્ત્વં બ્રહ્મૈવ નાન્યદસ્ત્યસ્માત્॥ ૯૭॥
અસ્ત્યન્યદિતિ મતં ચેત્તદપિ બ્રહ્મૈતદસ્તિતારૂપમ્ ।
વ્યતિરિક્તમસ્તિતાયા નાસ્તિતયા શૂન્યમેવ તત્સિદ્ધમ્॥ ૯૮॥
તત્ત્વાવબોધશક્ત્યા સુસ્થિતયા બાધિતાપિ સા માયા ।
આદેહપાતમેષામાભાત્યાત્માનમપિ નિજં વિદુષામ્॥ ૯૯॥
એષ વિશેષો વિદુષાં પશ્યન્તોઽપિ પ્રપઞ્ચસંસારમ્ ।
પૃથગાત્મનો ન કિઞ્ચિત્પશ્યેયુઃ સકલનિગમનિર્ણીતાત્॥ ૧૦૦॥
કિં  ચિન્ત્યં કિમચિન્ત્યં કિં  કથનીયં કિમપ્યકથનીયમ્ ।
કિં  કૃત્યં કિમકૃત્યં નિખિલં બ્રહ્મેતિ જાનતાં વિદુષામ્॥ ૧૦૧॥
નિખિલં દૃશ્યવિશેષં દૃગ્રૂપત્વેન પશ્યતાં વિદુષામ્ ।
બન્ધો નાપિ ન મુક્તિર્ન પરાત્મત્વં ન ચાપિ જીવત્વમ્॥ ૧૦૨॥
અસકૃદનુચિન્તિતાનામવ્યાહતતરનિજોપદેશાનામ્ ।
પ્રામાણ્યપરમસીમ્નાં નિગમનમિદમેવ નિખિલનિગમાનામ્॥ ૧૦૩॥
ઇતિ બોધિતઃ સ ગુરુણા શિષ્યો હૃષ્ટઃ પ્રણમ્ય તં પદયોઃ ।
સ્વાનુભવસિદ્ધમર્થં સ્વયમેવાન્તર્વિચારયામાસ  ॥ ૧૦૪॥
અજરોઽહમક્ષરોઽહં પ્રાજ્ઞોઽહં પ્રત્યગાત્મબોધોઽહમ્ ।
પરમાનન્દમયોઽહં પરમશિવોઽહં ભવામિ પરિપૂર્ણઃ॥ ૧૦૫॥
આદ્યોઽહમાત્મભાજામાત્માનન્દાનુભૂતિરસિકોઽહમ્ ।
આબાલગોપમખિલૈરહમિત્યનુભૂયમાનમહિમાહમ્॥ ૧૦૬॥
ઇહપરસુખવિમુખોઽહં નિજસુખબોધાનુભૂતિભરિતોઽહમ્ ।
ઇતિમતિદૂરતરોઽહં ભાવેતરસુખનિષક્તચિત્તોઽહમ્॥ ૧૦૭॥

ઈશોઽહમીશ્વરાણામીર્ષ્યાદ્વેષાનુષઙ્ગરહિતોઽહમ્  ।
ઈક્ષણવિષયમતીનામીપ્સિતપુરુષાર્થસાધનપરોઽહમ્॥ ૧૦૮॥
ઉદયોઽહમેવ જગતામુપનિષદુદ્યાનકૃતવિહારોઽહમ્ ।
ઉદ્વેલશોકસાગરબાડબમુખહવ્યવાહનાર્ચિરહમ્  ॥ ૧૦૯॥
ઊર્જસ્વલનિજવિભવૈરૂર્ધ્વમધસ્તિર્યગશ્નુવાનોઽહમ્ ।
ઊહાપોહવિચારૈરુરરીકૃતવત્પ્રતીયમાનોઽહમ્॥ ૧૧૦॥
ઋષિરહમૃષ્યગણોઽહં દૃષ્ટિરહં દૃશ્યમાનમહમેવ ।
ઋદ્ધિરહં વૃદ્ધિરહં તૃપ્તિરહં તૃપ્તિદીપદીપ્તિરહમ્॥ ૧૧૧॥
એકોઽહમેતદીદૃશમેવમિતિસ્ફુરિતભેદરહિતોઽહમ્ ।
એષ્ટવ્યોઽહમનીહૈરન્તઃ સુકૃતાનુભૂતિભૂતોઽહમ્॥ ૧૧૨॥
ઐક્યાવભાસકોઽહં વાક્યપરિજ્ઞાનપાવનમતીનામ્ ।
ઐશમહમેવ તત્ત્વં નૈશતમઃપ્રાયમોહમિહિરોઽહમ્॥ ૧૧૩॥
ઓજોઽહમોષધીનામોતપ્રોતાયમાનભુવનોઽહમ્ ।
ઓઙ્કારસારસોલ્લસદાત્મસુખામોદમત્તભૃઙ્ગોઽહમ્ ॥ ૧૧૪॥
ઔષધમહમશુભાનામૌપાધિકધર્મજાલરહિતોઽહમ્ ।
ઔદાર્યાતિશયોઽહં વિવિધચતુર્વર્ગવિતરણપરોઽહમ્॥ ૧૧૫॥
અઙ્કુશમહમખિલાનાં મહત્તયા મત્તવારણેન્દ્રાણામ્ ।
અમ્બરમિવ વિમલોઽહં શમ્બરરિપુજાતવિકૃતિરહિતોઽહમ્ ॥ ૧૧૬॥
અસ્તવિકલ્પમતીનામસ્ખલદુપદેશગમ્યમાનોઽહમ્ ।
અસ્થિરસુખવિમુખોઽહં સુસ્થિરસુખબોધસમ્પદુચિતોઽહમ્॥ ૧૧૭॥
કરુણારસભરિતોઽહં કબલિતકમલાસનાદિલોકોઽહમ્ ।
કલુષાકૃતિવિધુરોઽહં  કલ્મષસુકૃતોપલેપરહિતોઽહમ્॥ ૧૧૮॥
ખાનામગોચરોઽહં ખાતીતોઽહં ખપુષ્પભવગોઽહમ્ ।
ખલજનદુરાસદોઽહં ખણ્ડજ્ઞાનાપનોદનપરોઽહમ્॥ ૧૧૯॥
ગલિતદ્વૈતકથોઽહં દેહીભવદખિલમૂલહૃદયોઽહમ્ ।
ગન્તવ્યોઽહમનીહૈર્ગત્યાગતિરહિતપૂર્ણબોધોઽહમ્॥ ૧૨૦॥
ઘનતરવિમોહતિમિરપ્રકરપ્રધ્વંસભાનુનિકરોઽહમ્ ।

ઘટિકાવાસરરજનીવત્સરયુગકલ્પકાલભેદોઽહમ્॥ ૧૨૧॥
ચરદચરદાત્મકોઽહં ચતુરમતિશ્લાઘનીયચરિતોઽહમ્ ।
ચપલજનદુર્ગમોઽહં ચઞ્ચલભવજલધિપારદેશોઽહમ્॥ ૧૨૨॥
છન્દઃસિન્ધુનિગૂઢજ્ઞાનસુખાસ્વાદમોદમાનોઽહમ્ ।
છલપદવિહિતમતીનાં છન્નોઽહં શાન્તિમાર્ગગમ્યોઽહમ્॥ ૧૨૩॥
જલજાસનાદિગોચરપઞ્ચમહાભૂતમૂલભૂતોઽહમ્ ।
જગદાનન્દકરોઽહં જન્મજરામરણરોગરહિતોઽહમ્॥ ૧૨૪॥
ઝઙ્કૃતિહુઙ્કૃતિશિઞ્જિતબૃંહિતમુખવિવિધનાદભેદોઽહમ્   ।
ઝટિતિઘટિતાત્મવેદનદીપપરિસ્ફુરિતહૃદયભવનોઽહમ્॥ ૧૨૫॥
જ્ઞાનમહં જ્ઞેયમહં જ્ઞાતાહં જ્ઞાનસાધનગણોઽહમ્ ।
જ્ઞાતૃજ્ઞાનજ્ઞેયવિનાકૃતમસ્તિત્વમાત્રમેવાહમ્॥ ૧૨૬॥
તત્ત્વાતીતપદોઽહં તનુરહમસ્મીતિ ભાવરહિતોઽહમ્ ।
તામસદુરધિગમોઽહં તત્ત્વમ્પદબોધબોધ્યહૃદયોઽહમ્॥ ૧૨૭॥
દૈવતદૈત્યનિશાચરમાનવતિર્યઙ્મહીધરાદિરહમ્ ।
દેહેન્દ્રિયરહિતોઽહં દક્ષિણપૂર્વાદિદિગ્વિભાગોઽહમ્॥ ૧૨૮॥
ધર્માધર્મમયોઽહં ધર્માધર્માદિબન્ધરહિતોઽહમ્ ।
ધાર્મિકજનસુલભોઽહં   ધન્યોઽહં ધાતુરાદિભૂતોઽહમ્॥ ૧૨૯॥
નામાદિવિરહિતોઽહં નરકસ્વર્ગાપવર્ગરહિતોઽહમ્ ।
નાદાન્તવેદિતોઽહં નાનાવિધનિખિલનિગમસારોઽહમ્॥ ૧૩૦॥
પરજીવભેદબાધકપરમાર્થજ્ઞાનશુદ્ધચિત્તોઽહમ્ ।
પ્રકૃતિરહં  વિકૃતિરહં  પરિણતિરહમસ્મિ ભાગધેયાનામ્॥ ૧૩૧॥
ફણધરભૂધરવારણવિગ્રહવિધૃતપ્રપઞ્ચસારોઽહમ્ ।
ફાલતલોદિતલોચનપાવકપરિભૂતપઞ્ચબાણોઽહમ્॥ ૧૩૨॥
બદ્ધો ભવામિ નાહં બન્ધાન્મુક્તસ્તથાપિ નૈવાહમ્ ।
બોધ્યો ભવામિ નાહં બોધોઽહં નૈવ બોધકો નાહમ્॥ ૧૩૩॥
ભક્તિરહં ભજનમહં ભુક્તિરહં ભુક્તિમુક્તિરહમેવ ।
ભૂતાનુશાસનોઽહં ભૂતભવદ્ભવ્યમૂલભૂતોઽહમ્॥ ૧૩૪॥

માન્યોઽહમસ્મિ મહતાં મન્દમતીનામમાનનીયોઽહમ્ ।
મદરાગમાનમોહિતમાનસદુર્વાસનાદુરાપોઽહમ્॥ ૧૩૫॥
યજનયજમાનયાજકયાગમયોઽહં યમાદિરહિતોઽહમ્ ।
યમવરુણયક્ષવાસવરાક્ષસમરુદીશવહ્નિરૂપોઽહમ્॥ ૧૩૬॥
રક્ષાવિધાનશિક્ષાવીક્ષિતલીલાવલોકમહિમાહમ્ ।
રજનીદિવસવિરામસ્ફુરદનુભૂતિપ્રમાણસિદ્ધોઽહમ્॥ ૧૩૭॥
લક્ષણલક્ષ્યમયોઽહં લાક્ષણિકોઽહં લયાદિરહિતોઽહમ્ ।
લાભાલાભમયોઽહં લબ્ધવ્યાનામલભ્યમાનોઽહમ્॥ ૧૩૮॥
વર્ણાશ્રમરહિતોઽહં વર્ણમયોઽહં વરેણ્યગણ્યોઽહમ્ ।
વાચામગોચરોઽહં વચસામર્થેન ગમ્યમાનોઽહમ્॥ ૧૩૯॥
શમદમવિરહિતમનસાં શાસ્ત્રશતૈરપ્યગમ્યમાનોઽહમ્ ।
શરણમહમેવ વિદુષાં શકલીકૃતવિવિધસંશયગણોઽહમ્॥ ૧૪૦॥
ષડ્ભાવવિરહિતોઽહં ષડ્ગુણરહિતોઽહમહિતરહિતોઽહમ્ ।
ષટ્કોશવિરહિતોઽહં ષટ્ ત્રિંશત્તત્ત્વજાલરહિતોઽહમ્  ॥ ૧૪૧॥
સંવિત્સુખાત્મકોઽહં સમાધિસઙ્કલ્પકલ્પવૃક્ષોઽહમ્ ।
સંસારવિરહિતોઽહં સાક્ષાત્કારોઽહમાત્મવિદ્યાયાઃ॥ ૧૪૨॥
હવ્યમહં કવ્યમહં હેયોપાદેયભાવશૂન્યોઽહમ્ ।
હરિરહમસ્મિ હરોઽહં વિધિરહમેવાસ્મિ કારણં તેષામ્॥ ૧૪૩॥
ક્ષાલિતકલુષભયોઽહં ક્ષપિતભવક્લેશજાલહૃદયોઽહમ્ ।
ક્ષાન્તાદ્યક્ષરસુઘટિતવિવિધવ્યવહારમૂલમહમેવ॥ ૧૪૪॥
બહુભિઃ  કિમેભિરુક્તૈરહમેવેદં ચરાચરં વિશ્વમ્ ।
શીકરફેનતરઙ્ગાઃ  સિન્ધોરપરાણિ ન ખલુ વસ્તૂનિ॥ ૧૪૫॥
શરણં ન ભવતિ જનની ન પિતા ન સુતા ન સોદરા નાન્યે ।
પરમં શરણમિદં સ્યાચ્ચરણં મમ મૂર્ધ્નિ  દેશિકન્યસ્તમ્॥ ૧૪૬॥
આસ્તે દેશિકચરણં નિરવધિરાસ્તે તદીક્ષણે કરુણા ।
આસ્તે કિમપિ તદુક્તં કિમતઃ પરમસ્તિ જન્મસાફલ્યમ્॥ ૧૪૭॥
કારુણ્યસારસાન્દ્રાઃ કાઙ્ક્ષિતવરદાનકલ્પકવિશેષાઃ ।
શ્રીગુરુચરણકટાક્ષાઃ શિશિરાઃ શમયન્તિ ચિત્તસન્તાપમ્॥ ૧૪૮॥

સ્વાત્મનિરૂપણમ્

કબલિતચઞ્ચલચેતોગુરુતરમણ્ડૂકજાતપરિતોષા ।
શેતે હૃદયગુહાયાં ચિરતરમેકૈવ ચિન્મયી ભુજગી॥ ૧૪૯॥
મયિ સુખબોધપયોધૌ મહતિ બ્રહ્માણ્ડબુદ્બુદસહસ્રમ્ ।
માયામયેન મરુતા ભૂત્વા ભૂત્વા મુહુસ્તિરોધત્તે ॥ ૧૫૦॥
ગુરુકરુણયૈવ નાવા પ્રાક્તનભાગ્યાનુકૂલમારુતયા ।
દુઃસહદુઃખતરઙ્ગૈસ્તુઙ્ગઃ   સંસારસાગરસ્તીર્ણઃ॥ ૧૫૧॥
સતિ તમસિ મોહરૂપે વિશ્વમપશ્યં તદેતદિત્યખિલમ્ ।
ઉદિતવતિ બોધભાનૌ કિમપિ ન પશ્યામિ કિં  ન્વિદં ચિત્રમ્॥ ૧૫૨॥
ઇત્યાત્મબોધલાભં મુહુરનુચિન્ત્ય  પ્રમોદમાનેન ।
પ્રારબ્ધકર્મણોઽન્તે પરં પદં પ્રાપ્યતે હિ કૈવલ્યમ્॥ ૧૫૩॥
મોહાન્ધકારહરણં સંસારોદ્વેલસાગરોત્તરણમ્ ।
સ્વાત્મનિરૂપણમેતત્પ્રકરણમન્તર્વિચિન્ત્યતાં   સદ્ભિઃ॥ ૧૫૪॥
ઇતિ શ્રીમત્પરમહંસપરિવ્રાજકાચાર્યસ્ય
શ્રીગોવિન્દભગવત્પૂજ્યપાદશિષ્યસ્ય
શ્રીમચ્છઙ્કરભગવતઃ કૃતૌ
સ્વાત્મનિરૂપણં સમ્પૂર્ણમ્॥

